
29- Kṛṣṇa and the Gopīs Meet for the Rāsa Dance 

VERSE 10.29.1 

śrī-śuka uvāca 

bhagavān api tā rātṛīḥ 

śāradotphulla-mallikāḥ 

vīkṣya rantuṁ manaś cakre 

yoga-māyām upāśritaḥ 

VERSE 10.29.2 

tadoḍurājaḥ kakubhaḥ karair mukhaṁ 

prācyā vilimpann aruṇena śantamaiḥ 

sa carṣaṇīnām udagāc chuco mṛjan 

priyaḥ priyāyā iva dīrgha-darśanaḥ 

VERSE 10.29.3 

dṛṣṭvā kumudvantam akhaṇḍa-maṇḍalaṁ 

ramānanābhaṁ nava-kuṅkumāruṇam 

vanaṁ ca tat-komala-gobhī rañjitaṁ 

jagau kalaṁ vāma-dṛśāṁ manoharam 

VERSE 10.29.4 

niśamya gītāṁ tad anaṅga-vardhanaṁ 

vraja-striyaḥ kṛṣṇa-gṛhīta-mānasāḥ 

ājagmur anyonyam alakṣitodyamāḥ 

sa yatra kānto java-lola-kuṇḍalāḥ 

VERSE 10.29.5 

duhantyo ’bhiyayuḥ kāścid 

dohaṁ hitvā samutsukāḥ 

payo ’dhiśritya saṁyāvam 

anudvāsyāparā yayuḥ 

VERSE 10.29.6 

pariveṣayantyas tad dhitvā 

pāyayantyaḥ śiśūn payaḥ 

śuśrūṣantyaḥ patīn kāścid 

aśnantyo ’pāsya bhojanam 

VERSE 10.29.7 

limpantyaḥ pramṛjantyo ’nyā 

añjantyaḥ kāśca locane 

vyatyasta-vastrābharaṇāḥ 

kāścit kṛṣṇāntikaṁ yayuḥ 

VERSE 10.29.8 

tā vāryamāṇāḥ patibhiḥ 

pitṛbhir bhrātṛ-bandhubhiḥ 

govindāpahṛtātmāno 

na nyavartanta mohitāḥ 

VERSE 10.29.9 

antar-gṛha-gatāḥ kāścid 

gopyo ’labdha-vinirgamāḥ 

kṛṣṇaṁ tad-bhāvanā-yuktā 

dadhyur mīlita-locanāḥ 

VERSE 10.29.10 

duḥsaha-preṣṭha-viraha- 

tīvra-tāpa-dhutāśubhāḥ 

dhyāna-prāptācyutāśleṣa- 

nirvṛtyā kṣīṇa-maṅgalāḥ 

VERSE 10.29.11 

tam eva paramātmānaṁ 

jāra-buddhyāpi saṅgatāḥ 

jahur guṇa-mayaṁ dehaṁ 

sadyaḥ prakṣīṇa-bandhanāḥ 

VERSE 10.29.12 

rājovāca 

kṛṣṇaṁ viduḥ paraṁ kāntaṁ 

na tu brahmatayā mune 

guṇa-pravāhoparamas 

tāsāṁ guṇa-dhiyāṁ katham 

VERSE 10.29.13 

śrī-śuka uvāca 

uktaṁ purastād etat te 

caidyaḥ siddhiṁ yathā gataḥ 

dviṣann api hṛṣīkeśaṁ 

kim utādhokṣaja-priyāḥ 

VERSE 10.29.14 

nṛṇāṁ niḥśreyasārthāya 

vyaktir bhagavato nṛpa 

avyayasyāprameyasya 

nirguṇasya guṇātmanaḥ 

VERSE 10.29.15 

kāmaṁ krodhaṁ bhayaṁ sneham 

aikyaṁ sauhṛdam eva ca 

nityaṁ harau vidadhato 

yānti tan-mayatāṁ hi te 

VERSE 10.29.16 

na caivaṁ vismayaḥ kāryo 

bhavatā bhagavaty aje 

yogeśvareśvare kṛṣṇe 

yata etad vimucyate 

VERSE 10.29.17 

tā dṛṣṭvāntikam āyātā 

bhagavān vraja-yoṣitaḥ 

avadad vadatāṁ śreṣṭho 

vācaḥ peśair vimohayan 

VERSE 10.29.18 

śrī-bhagavān uvāca 

svāgataṁ vo mahā-bhāgāḥ 

priyaṁ kiṁ karavāṇi vaḥ 

vrajasyānāmayaṁ kaccid 

brūtāgamana-kāraṇam 

VERSE 10.29.19 

rajany eṣā ghora-rūpā 

ghora-sattva-niṣevitā 

pratiyāta vrajaṁ neha 

stheyaṁ strībhiḥ su-madhyamāḥ 

VERSE 10.29.20 

mātaraḥ pitaraḥ putrā 

bhrātaraḥ patayaś ca vaḥ 

vicinvanti hy apaśyanto 

mā kṛḍhvaṁ bandhu-sādhvasam 

VERSE 10.29.21 

dṛṣṭaṁ vanaṁ kusumitaṁ 

rākeśa-kara-rañjitam 

yamunānila-līlaijat 

taru-pallava-śobhitam 

VERSE 10.29.22 

tad yāta mā ciraṁ goṣṭhaṁ 

śuśrūṣadhvaṁ patīn satīḥ 

krandanti vatsā bālāś ca 

tān pāyayata duhyata 

VERSE 10.29.23 

athavā mad-abhisnehād 

bhavatyo yantritāśayāḥ 

āgatā hy upapannaṁ vaḥ 

prīyante mayi jantavaḥ 

VERSE 10.29.24 

bhartuḥ śuśrūṣaṇaṁ strīṇāṁ 

paro dharmo hy amāyayā 

tad-bandhūnāṁ ca kalyāṇaḥ 

prajānāṁ cānupoṣaṇam 

 

 



5 

 

VERSE 10.29.25 

duḥśīlo durbhago vṛddho 

jaḍo rogy adhano ’pi vā 

patiḥ strībhir na hātavyo 

lokepsubhir apātakī 

VERSE 10.29.26 

asvargyam ayaśasyaṁ ca 

phalgu kṛcchraṁ bhayāvaham 

jugupsitaṁ ca sarvatra 

hy aupapatyaṁ kula-striyaḥ 

VERSE 10.29.27 

śravaṇād darśanād dhyānān 

mayi bhāvo ’nukīrtanāt 

na tathā sannikarṣeṇa 

pratiyāta tato gṛhān 

VERSE 10.29.28 

śrī-śuka uvāca 

iti vipriyam ākarṇya 

gopyo govinda-bhāṣitam 

viṣaṇṇā bhagna-saṅkalpāś 

cintām āpur duratyayām 

VERSE 10.29.29 

kṛtvā mukhāny ava śucaḥ śvasanena śuṣyad 

bimbādharāṇi caraṇena bhuvaḥ likhantyaḥ 

asrair upātta-masibhiḥ kuca-kuṅkumāni 

tasthur mṛjantya uru-duḥkha-bharāḥ sma tūṣṇīm 

VERSE 10.29.30 

preṣṭhaṁ priyetaram iva pratibhāṣamāṇaṁ 

kṛṣṇaṁ tad-artha-vinivartita-sarva-kāmāḥ 

netre vimṛjya ruditopahate sma kiñcit 

saṁrambha-gadgada-giro ’bruvatānuraktāḥ 

VERSE 10.29.31 

gopya ūcuḥ 

maivaṁ vibho ’rhati bhavān gadituṁ nṛ-śaṁsaṁ 

santyajya sarva-viṣayāṁs tava pāda-mūlam 

bhaktā bhajasva duravagraha mā tyajāsmān 

devo yathādi-puruṣo bhajate mumukṣūn 

VERSE 10.29.32 

yat paty-apatya-suhṛdām anuvṛttir aṅga 

strīṇāṁ sva-dharma iti dharma-vidā tvayoktam 

astv evam etad upadeśa-pade tvayīśe 

preṣṭho bhavāṁs tanu-bhṛtāṁ kila bandhur ātmā 

VERSE 10.29.33 

kurvanti hi tvayi ratiṁ kuśalāḥ sva ātman 

nitya-priye pati-sutādibhir ārti-daiḥ kim 

tan naḥ prasīda parameśvara mā sma chindyā 

āśāṁ dhṛtāṁ tvayi cirād aravinda-netra 

VERSE 10.29.34 

cittaṁ sukhena bhavatāpahṛtaṁ gṛheṣu 

yan nirviśaty uta karāv api gṛhya-kṛtye 

pādau padaṁ na calatas tava pāda-mūlād 

yāmaḥ kathaṁ vrajam atho karavāma kiṁ vā 

VERSE 10.29.35 

siñcāṅga nas tvad-adharāmṛta-pūrakeṇa 

hāsāvaloka-kala-gīta-ja-hṛc-chayāgnim 

no ced vayaṁ virahajāgny-upayukta-dehā 

dhyānena yāma padayoḥ padavīṁ sakhe te 

VERSE 10.29.36 

yarhy ambujākṣa tava pāda-talaṁ ramāyā 

datta-kṣaṇaṁ kvacid araṇya-jana-priyasya 

asprākṣma tat-prabhṛti nānya-samakṣam añjaḥ 

sthātuṁs tvayābhiramitā bata pārayāmaḥ 

VERSE 10.29.37 

śrīr yat padāmbuja-rajaś cakame tulasyā 

labdhvāpi vakṣasi padaṁ kila bhṛtya-juṣṭam 

yasyāḥ sva-vīkṣaṇa utānya-sura-prayāsas 

tadvad vayaṁ ca tava pāda-rajaḥ prapannāḥ 

VERSE 10.29.38 

tan naḥ prasīda vṛjinārdana te ’nghri-mūlaṁ 

prāptā visṛjya vasatīs tvad-upāsanāśāḥ 

tvat-sundara-smita-nirīkṣaṇa-tīvra-kāma 

taptātmanāṁ puruṣa-bhūṣaṇa dehi dāsyam 

VERSE 10.29.39 

vīkṣyālakāvṛta-mukhaṁ tava kuṇdala-śrī 

gaṇḍa-sthalādhara-sudhaṁ hasitāvalokam 

dattābhayaṁ ca bhuja-daṇḍa-yugaṁ vilokya 

vakṣaḥ śriyaika-ramaṇaṁ ca bhavāma dāsyaḥ 

VERSE 10.29.40 

kā stry aṅga te kala-padāyata-veṇu-gīta- 

sammohitārya-caritān na calet tri-lokyām 

trailokya-saubhagam idaṁ ca nirīkṣya rūpaṁ 

yad go-dvija-druma-mṛgāḥ pulakāny abibhran 

VERSE 10.29.41 

vyaktaṁ bhavān vraja-bhayārti-haro ’bhijāto 

devo yathādi-puruṣaḥ sura-loka-goptā 

tan no nidhehi kara-paṅkajam ārta-bandho 

tapta-staneṣu ca śiraḥsu ca kiṅkarīṇām 

VERSE 10.29.42 

śrī-śuka uvāca 

iti viklavitaṁ tāsāṁ 

śrutvā yogeśvareśvaraḥ 

prahasya sa-dayaṁ gopīr 

ātmārāmo ’py arīramat 

VERSE 10.29.43 

tābhiḥ sametābhir udāra-ceṣṭitaḥ 

priyekṣaṇotphulla-mukhībhir acyutaḥ 

udāra-hāsa-dvija-kunda-dīdhatir 

vyarocataiṇāṅka ivoḍubhir vṛtaḥ 

.VERSE 10.29.44 

upagīyamāna udgāyan 

vanitā-śata-yūthapaḥ 

mālāṁ bibhrad vaijayantīṁ 

vyacaran maṇḍayan vanam 

VERSE 10.29.45 

nadyāḥ pulinam āviśya 

gopībhir hima-vālukam 

juṣṭaṁ tat-taralānandi 

kumudāmoda-vāyunā 

VERSE 10.29.46 

bāhu-prasāra-parirambha-karālakoru 

nīvī-stanālabhana-narma-nakhāgra-pātaiḥ 

kṣvelyāvaloka-hasitair vraja-sundarīṇām 

uttambhayan rati-patiṁ ramayāṁ cakāra 

VERSE 10.29.47 

evaṁ bhagavataḥ kṛṣṇāl 

labdha-mānā mahātmanaḥ 

ātmānaṁ menire strīṇāṁ 

māninyo hy adhikaṁ bhuvi 

VERSE 10.29.48 

tāsāṁ tat-saubhaga-madaṁ 

vīkṣya mānaṁ ca keśavaḥ 

praśamāya prasādāya 

tatraivāntaradhīyata 

30-The Gopīs Search for Kṛṣṇa 

VERSE 10.30.1 

śrī-śuka uvāca 

antarhite bhagavati 

sahasaiva vrajāṅganāḥ 

atapyaṁs tam acakṣāṇāḥ 

kariṇya iva yūthapam 

VERSE 10.30.2 

gatyānurāga-smita-vibhramekṣitair 

mano-ramālāpa-vihāra-vibhramaiḥ 

ākṣipta-cittāḥ pramadā ramā-pates 

tās tā viceṣṭā jagṛhus tad-ātmikāḥ 

VERSE 10.30.3 

gati-smita-prekṣaṇa-bhāṣaṇādiṣu 

priyāḥ priyasya pratirūḍha-mūrtayaḥ 

asāv ahaṁ tv ity abalās tad-ātmikā 

nyavediṣuḥ kṛṣṇa-vihāra-vibhramāḥ 

VERSE 10.30.4 

gāyantya uccair amum eva saṁhatā 

vicikyur unmattaka-vad vanād vanam 

papracchur ākāśa-vad antaraṁ bahir 

bhūteṣu santaṁ puruṣaṁ vanaspatīn 

VERSE 10.30.5 

dṛṣṭo vaḥ kaccid aśvattha 

plakṣa nyagrodha no manaḥ 

nanda-sūnur gato hṛtvā 

prema-hāsāvalokanaiḥ 

VERSE 10.30.6 

kaccit kurabakāśoka- 

nāga-punnāga-campakāḥ 

rāmānujo māninīnām 

ito darpa-hara-smitaḥ 

VERSE 10.30.7 

kaccit tulasi kalyāṇi 

govinda-caraṇa-priye 

saha tvāli-kulair bibhrad 

dṛṣṭas te ’ti-priyo ’cyutaḥ 

VERSE 10.30.8 

mālaty adarśi vaḥ kaccin 

mallike jāti-yūthike 

prītiṁ vo janayan yātaḥ 

kara-sparśena mādhavaḥ 

VERSE 10.30.9 

cūta-priyāla-panasāsana-kovidāra 

jambv-arka-bilva-bakulāmra-kadamba-nīpāḥ 

ye ’nye parārtha-bhavakā yamunopakūlāḥ 

śaṁsantu kṛṣṇa-padavīṁ rahitātmanāṁ naḥ 

VERSE 10.30.10 

kiṁ te kṛtaṁ kṣiti tapo bata keśavāṅghri- 

sparśotsavotpulakitāṅga-nahair vibhāsi 

apy aṅghri-sambhava urukrama-vikramād vā 

āho varāha-vapuṣaḥ parirambhaṇena 

VERSE 10.30.11 

apy eṇa-patny upagataḥ priyayeha gātrais 

tanvan dṛśāṁ sakhi su-nirvṛtim acyuto vaḥ 

kāntāṅga-saṅga-kuca-kuṅkuma-rañjitāyāḥ 

kunda-srajaḥ kula-pater iha vāti gandhaḥ 

VERSE 10.30.12 

bāhuṁ priyāṁsa upadhāya gṛhīta-padmo 

rāmānujas tulasikāli-kulair madāndhaiḥ 

anvīyamāna iha vas taravaḥ praṇāmaṁ 

kiṁ vābhinandati caran praṇayāvalokaiḥ 

VERSE 10.30.13 

pṛcchatemā latā bāhūn 

apy āśliṣṭā vanaspateḥ 

nūnaṁ tat-karaja-spṛṣṭā 

bibhraty utpulakāny aho 

VERSE 10.30.14 

ity unmatta-vaco gopyaḥ 

kṛṣṇānveṣaṇa-kātarāḥ 

līlā bhagavatas tās tā 

hy anucakrus tad-ātmikāḥ 

VERSE 10.30.15 

kasyācit pūtanāyantyāḥ 

kṛṣṇāyanty apibat stanam 

tokayitvā rudaty anyā 

padāhan śakaṭāyatīm 

VERSE 10.30.16 

daityāyitvā jahārānyām 

eko kṛṣṇārbha-bhāvanām 

riṅgayām āsa kāpy aṅghrī 

karṣantī ghoṣa-niḥsvanaiḥ 

VERSE 10.30.17 

kṛṣṇa-rāmāyite dve tu 

gopāyantyaś ca kāścana 

vatsāyatīṁ hanti cānyā 

tatraikā tu bakāyatīm 

VERSE 10.30.18 

āhūya dūra-gā yadvat 

kṛṣṇas tam anuvartatīm 

veṇuṁ kvaṇantīṁ krīḍantīm 

anyāḥ śaṁsanti sādhv iti 

VERSE 10.30.19 

kasyāñcit sva-bhujaṁ nyasya 

calanty āhāparā nanu 

kṛṣṇo ’haṁ paśyata gatiṁ 

lalitām iti tan-manāḥ 

VERSE 10.30.20 

mā bhaiṣṭa vāta-varṣābhyāṁ 

tat-trāṇaṁ vihitaṁ maya 

ity uktvaikena hastena 

yatanty unnidadhe ’mbaram 

VERSE 10.30.21 

āruhyaikā padākramya 

śirasy āhāparāṁ nṛpa 

duṣṭāhe gaccha jāto ’haṁ 

khalānām nanu daṇḍa-kṛt 

VERSE 10.30.22 

tatraikovāca he gopā 

dāvāgniṁ paśyatolbaṇam 

cakṣūṁṣy āśv apidadhvaṁ vo 

vidhāsye kṣemam añjasā 

VERSE 10.30.23 

baddhānyayā srajā kācit 

tanvī tatra ulūkhale 

bhītā su-dṛk pidhāyāsyaṁ 

bheje bhīti-viḍambanam 

VERSE 10.30.24 

evaṁ kṛṣṇaṁ pṛcchamānā 

vrṇdāvana-latās tarūn 

vyacakṣata vanoddeśe 

padāni paramātmanaḥ 

VERSE 10.30.25 

padāni vyaktam etāni 

nanda-sūnor mahātmanaḥ 

lakṣyante hi dhvajāmbhoja- 

vajrāṅkuśa-yavādibhiḥ 

VERSE 10.30.26 

tais taiḥ padais tat-padavīm 

anvicchantyo ’grato ’balāḥ 

vadhvāḥ padaiḥ su-pṛktāni 

vilokyārtāḥ samabruvan 

VERSE 10.30.27 

kasyāḥ padāni caitāni 

yātāyā nanda-sūnunā 

aṁsa-nyasta-prakoṣṭhāyāḥ 

kareṇoḥ kariṇā yathā 

VERSE 10.30.28 

anayārādhito nūnaṁ 

bhagavān harir īśvaraḥ 

yan no vihāya govindaḥ 

prīto yām anayad rahaḥ 

VERSE 10.30.29 

dhanyā aho amī ālyo 

govindāṅghry-abja-reṇavaḥ 

yān brahmeśau ramā devī 

dadhur mūrdhny agha-nuttaye 

VERSE 10.30.30 

tasyā amūni naḥ kṣobhaṁ 

kurvanty uccaiḥ padāni yat 

yaikāpahṛtya gopīnām 

raho bhunkte ’cyutādharam 

VERSE 10.30.31 

na lakṣyante padāny atra 

tasyā nūnaṁ tṛṇāṅkuraiḥ 

khidyat-sujātāṅghri-talām 

unninye preyasīṁ priyaḥ 

VERSE 10.30.32 

imāny adhika-magnāni 

padāni vahato vadhūm 

gopyaḥ paśyata kṛṣṇasya 

bhārākrāntasya kāminaḥ 

VERSE 10.30.33 

atrāvaropitā kāntā 

puṣpa-hetor mahātmanā 

atra prasūnāvacayaḥ 

priyārthe preyasā kṛtaḥ 

prapadākramaṇa ete 

paśyatāsakale pade 

VERSE 10.30.34 

keśa-prasādhanaṁ tv atra 

kāminyāḥ kāminā kṛtam 

tāni cūḍayatā kāntām 

upaviṣṭam iha dhruvam 

VERSE 10.30.35 

reme tayā cātma-rata 

ātmārāmo ’py akhaṇḍitaḥ 

kāmināṁ darśayan dainyaṁ 

strīṇāṁ caiva durātmatām 

VERSE 10.30.36 

ity evaṁ darśayantyas tāś 

cerur gopyo vicetasaḥ 

yāṁ gopīm anayat kṛṣṇo 

vihāyānyāḥ striyo vane 

VERSE 10.30.37 

sā ca mene tadātmānaṁ 

variṣṭhaṁ sarva-yoṣitām 

hitvā gopīḥ kāma-yānā 

mām asau bhajate priyaḥ 

VERSE 10.30.38 

tato gatvā vanoddeśaṁ 

dṛptā keśavam abravīt 

na pāraye ’haṁ calituṁ 

naya māṁ yatra te manaḥ 

VERSE 10.30.39 

evam uktaḥ priyām āha 

skandha āruhyatām iti 

tataś cāntardadhe kṛṣṇaḥ 

sā vadhūr anvatapyata 

VERSE 10.30.40 

hā nātha ramaṇa preṣṭha 

kvāsi kvāsi mahā-bhuja 

dāsyās te kṛpaṇāyā me 

sakhe darśaya sannidhim 

VERSE 10.30.41 

anvicchantyo bhagavato 

mārgaṁ gopyo ’vidūritaḥ 

dadṛśuḥ priya-viśleṣān 

mohitāṁ duḥkhitāṁ sakhīm 

VERSE 10.30.42 

tayā kathitam ākarṇya 

māna-prāptiṁ ca mādhavāt 

avamānaṁ ca daurātmyād 

vismayaṁ paramaṁ yayuḥ 

VERSE 10.30.43 

tato ’viśan vanaṁ candra 

jyotsnā yāvad vibhāvyate 

tamaḥ praviṣṭam ālakṣya 

tato nivavṛtuḥ striyaḥ 

VERSE 10.30.44 

tan-manaskās tad-alāpās 

tad-viceṣṭās tad-ātmikāḥ 

tad-guṇān eva gāyantyo 

nātmagārāṇi sasmaruḥ 

VERSE 10.30.45 

punaḥ pulinam āgatya 

kālindyāḥ kṛṣṇa-bhāvanāḥ 

samavetā jaguḥ kṛṣṇaṁ 

tad-āgamana-kāṅkṣitāḥ 

 

31-The Gopīs’ Songs of Separation 

VERSE 10.31.1 

gopya ūcuḥ 

jayati te ’dhikaṁ janmanā vrajaḥ 

śrayata indirā śaśvad atra hi 

dayita dṛśyatāṁ dikṣu tāvakās 

tvayi dhṛtāsavas tvāṁ vicinvate 

VERSE 10.31.2 

śarad-udāśaye sādhu-jāta-sat- 

sarasijodara-śrī-muṣā dṛśā 

surata-nātha te ’śulka-dāsikā 

vara-da nighnato neha kiṁ vadhaḥ 

VERSE 10.31.3 

viṣa-jalāpyayād vyāla-rākṣasād 

varṣa-mārutād vaidyutānalāt 

vṛṣa-mayātmajād viśvato bhayād 

ṛṣabha te vayaṁ rakṣitā muhuḥ 

VERSE 10.31.4 

na khalu gopīkā-nandano bhavān 

akhila-dehinām antarātma-dṛk 

vikhanasārthito viśva-guptaye 

sakha udeyivān sātvatāṁ kule 

VERSE 10.31.5 

viracitābhayaṁ vṛṣṇi-dhūrya te 

caraṇam īyuṣāṁ saṁsṛter bhayāt 

kara-saroruhaṁ kānta kāma-daṁ 

śirasi dhehi naḥ śrī-kara-graham 

VERSE 10.31.6 

vraja-janārti-han vīra yoṣitāṁ 

nija-jana-smaya-dhvaṁsana-smita 

bhaja sakhe bhavat-kiṅkarīḥ sma no 

jalaruhānanaṁ cāru darśaya 

VERSE 10.31.7 

praṇata-dehināṁ pāpa-karṣaṇaṁ 

tṛṇa-carānugaṁ śrī-niketanam 

phaṇi-phaṇārpitaṁ te padāmbujaṁ 

kṛṇu kuceṣu naḥ kṛndhi hṛc-chayam 

VERSE 10.31.8 

madhurayā girā valgu-vākyayā 

budha-manojñayā puṣkarekṣaṇa 

vidhi-karīr imā vīra muhyatīr 

adhara-sīdhunāpyāyayasva naḥ 

VERSE 10.31.9 

tava kathāmṛtaṁ tapta-jīvanaṁ 

kavibhir īḍitaṁ kalmaṣāpaham 

śravaṇa-maṅgalaṁ śrīmad ātataṁ 

bhuvi gṛṇanti ye bhūri-dā janāḥ 

VERSE 10.31.10 

prahasitaṁ priya prema-vīkṣaṇaṁ 

viharaṇaṁ ca te dhyāna-maṅgalam 

rahasi saṁvido yā hṛdi spṛśaḥ 

kuhaka no manaḥ kṣobhayanti hi 

VERSE 10.31.11 

calasi yad vrajāc cārayan paśūn 

nalina-sundaraṁ nātha te padam 

śila-tṛṇāṅkuraiḥ sīdatīti naḥ 

kalilatāṁ manaḥ kānta gacchati 

VERSE 10.31.12 

dina-parikṣaye nīla-kuntalair 

vanaruhānanaṁ bibhrad āvṛtam 

ghana-rajasvalaṁ darśayan muhur 

manasi naḥ smaraṁ vīra yacchasi 

VERSE 10.31.13 

praṇata-kāma-daṁ padmajārcitaṁ 

dharaṇi-maṇḍanaṁ dhyeyam āpadi 

caraṇa-paṅkajaṁ śantamaṁ ca te 

ramaṇa naḥ staneṣv arpayādhi-han 

VERSE 10.31.14 

surata-vardhanaṁ śoka-nāśanaṁ 

svarita-veṇunā suṣṭhu cumbitam 

itara-rāga-vismāraṇaṁ nṛṇāṁ 

vitara vīra nas te ’dharāmṛtam 

VERSE 10.31.15 

aṭati yad bhavān ahni kānanaṁ 

truṭi yugāyate tvām apaśyatām 

kuṭila-kuntalaṁ śrī-mukhaṁ ca te 

jaḍa udīkṣatāṁ pakṣma-kṛd dṛśām 

VERSE 10.31.16 

pati-sutānvaya-bhrātṛ-bāndhavān 

ativilaṅghya te ’nty acyutāgatāḥ 

gati-vidas tavodgīta-mohitāḥ 

kitava yoṣitaḥ kas tyajen niśi 

VERSE 10.31.17 

rahasi saṁvidaṁ hṛc-chayodayaṁ 

prahasitānanaṁ prema-vīkṣaṇam 

bṛhad-uraḥ śriyo vīkṣya dhāma te 

muhur ati-spṛhā muhyate manaḥ 

VERSE 10.31.18 

vraja-vanaukasāṁ vyaktir aṅga te 

vṛjina-hantry alaṁ viśva-maṅgalam 

tyaja manāk ca nas tvat-spṛhātmanāṁ 

sva-jana-hṛd-rujāṁ yan niṣūdanam 

VERSE 10.31.19 

yat te sujāta-caraṇāmburuhaṁ staneṣu 

bhītāḥ śanaiḥ priya dadhīmahi karkaśeṣu 

tenāṭavīm aṭasi tad vyathate na kiṁ svit 

kūrpādibhir bhramati dhīr bhavad-āyuṣāṁ naḥ 

32-The Reunion 

VERSE 10.32.1 

śrī-śuka uvāca 

iti gopyaḥ pragāyantyaḥ 

pralapantyaś ca citradhā 

ruruduḥ su-svaraṁ rājan 

kṛṣṇa-darśana-lālasāḥ 

VERSE 10.32.2 

tāsām āvirabhūc chauriḥ 

smayamāna-mukhāmbujaḥ 

pītāmbara-dharaḥ sragvī 

sākṣān manmatha-manmathaḥ 

VERSE 10.32.3 

taṁ vilokyāgataṁ preṣṭhaṁ 

prīty-utphulla-dṛśo ’balāḥ 

uttasthur yugapat sarvās 

tanvaḥ prāṇam ivāgatam 

VERSE 10.32.4 

kācit karāmbujaṁ śaurer 

jagṛhe ’ñjalinā mudā 

kācid dadhāra tad-bāhum 

aṁse candana-bhūṣitam 

VERSE 10.32.5 

kācid añjalināgṛhṇāt 

tanvī tāmbūla-carvitam 

ekā tad-aṅghri-kamalaṁ 

santaptā stanayor adhāt 

VERSE 10.32.6 

ekā bhru-kuṭim ābadhya 

prema-saṁrambha-vihvalā 

ghnantīvaikṣat kaṭākṣepaiḥ 

sandaṣṭa-daśana-cchadā 

VERSE 10.32.7 

aparānimiṣad-dṛgbhyāṁ 

juṣāṇā tan-mukhāmbujam 

āpītam api nātṛpyat 

santas tac-caraṇaṁ yathā 

VERSE 10.32.8 

taṁ kācin netra-randhreṇa 

hṛdi kṛtvā nimīlya ca 

pulakāṅgy upaguhyāste 

yogīvānanda-samplutā 

VERSE 10.32.9 

sarvās tāḥ keśavāloka- 

paramotsava-nirvṛtāḥ 

jahur viraha-jaṁ tāpaṁ 

prājñaṁ prāpya yathā janāḥ 

VERSE 10.32.10 

tābhir vidhūta-śokābhir 

bhagavān acyuto vṛtaḥ 

vyarocatādhikaṁ tāta 

puruṣaḥ śaktibhir yathā 

VERSE 10.32.11 

tāḥ samādāya kālindyā 

nirviśya pulinaṁ vibhuḥ 

vikasat-kunda-mandāra 

surabhy-anila-ṣaṭpadam 

VERSE 10.32.12 

śarac-candrāṁśu-sandoha- 

dhvasta-doṣā-tamaḥ śivam 

kṛṣṇāyā hasta-taralā 

cita-komala-vālukam 

VERSE 10.32.13 

tad-darśanāhlāda-vidhūta-hṛd-rujo 

manorathāntaṁ śrutayo yathā yayuḥ 

svair uttarīyaiḥ kuca-kuṅkumāṅkitair 

acīkḷpann āsanam ātma-bandhave 

VERSE 10.32.14 

tatropaviṣṭo bhagavān sa īśvaro 

yogeśvarāntar-hṛdi kalpitāsanaḥ 

cakāsa gopī-pariṣad-gato ’rcitas 

trailokya-lakṣmy-eka-padaṁ vapur dadhat 

VERSE 10.32.15 

sabhājayitvā tam anaṅga-dīpanaṁ 

sahāsa-līlekṣaṇa-vibhrama-bhruvā 

saṁsparśanenāṅka-kṛtāṅghri-hastayoḥ 

saṁstutya īṣat kupitā babhāṣire 

VERSE 10.32.16 

gopya ūcuḥ 

bhajato ’nubhajanty eka 

eka etad-viparyayam 

nobhayāṁś ca bhajanty eka 

etan no brūhi sādhu bhoḥ 

VERSE 10.32.17 

śrī-bhagavān uvāca 

mitho bhajanti ye sakhyaḥ 

svārthaikāntodyamā hi te 

na tatra sauhṛdaṁ dharmaḥ 

svārthārthaṁ tad dhi nānyathā 

VERSE 10.32.18 

bhajanty abhajato ye vai 

karuṇāḥ pitarau yathā 

dharmo nirapavādo ’tra 

sauhṛdaṁ ca su-madhyamāḥ 

VERSE 10.32.19 

bhajato ’pi na vai kecid 

bhajanty abhajataḥ kutaḥ 

ātmārāmā hy āpta-kāmā 

akṛta-jñā guru-druhaḥ 

VERSE 10.32.20 

nāhaṁ tu sakhyo bhajato ’pi jantūn 

bhajāmy amīṣām anuvṛtti-vṛttaye 

yathādhano labdha-dhane vinaṣṭe 

tac-cintayānyan nibhṛto na veda 

VERSE 10.32.21 

evaṁ mad-arthojjhita-loka-veda 

svānām hi vo mayy anuvṛttaye ’balāḥ 

mayāparokṣaṁ bhajatā tirohitaṁ 

māsūyituṁ mārhatha tat priyaṁ priyāḥ 

VERSE 10.32.22 

na pāraye ’haṁ niravadya-saṁyujāṁ 

sva-sādhu-kṛtyaṁ vibudhāyuṣāpi vaḥ 

yā mābhajan durjara-geha-śṛṅkhalāḥ 

saṁvṛścya tad vaḥ pratiyātu sādhunā 

 

33-The Rāsa Dance 

VERSE 10.33.1 

śrī-śuka uvāca 

itthaṁ bhagavato gopyaḥ 

śrutvā vācaḥ su-peśalāḥ 

jahur viraha-jaṁ tāpaṁ 

tad-aṅgopacitāśiṣaḥ 

VERSE 10.33.2 

tatrārabhata govindo 

rāsa-krīḍām anuvrataiḥ 

strī-ratnair anvitaḥ prītair 

anyonyābaddha-bāhubhiḥ 

VERSE 10.33.3 

rāsotsavaḥ sampravṛtto 

gopī-maṇḍala-maṇḍitaḥ 

yogeśvareṇa kṛṣṇena 

tāsāṁ madhye dvayor dvayoḥ 

praviṣṭena gṛhītānāṁ 

kaṇṭhe sva-nikaṭaṁ striyaḥ 

VERSE 10.33.4 

yaṁ manyeran nabhas tāvad 

vimāna-śata-saṅkulam 

divaukasāṁ sa-dārāṇām 

autsukyāpahṛtātmanām 

VERSE 10.33.5 

tato dundubhayo nedur 

nipetuḥ puṣpa-vṛṣṭayaḥ 

jagur gandharva-patayaḥ 

sa-strīkās tad-yaśo ’malam 

VERSE 10.33.6 

valayānāṁ nūpurāṇāṁ 

kiṅkiṇīnāṁ ca yoṣitām 

sa-priyāṇām abhūc chabdas 

tumulo rāsa-maṇḍale 

VERSE 10.33.7 

tatrātiśuśubhe tābhir 

bhagavān devakī-sutaḥ 

madhye maṇīnāṁ haimānāṁ 

mahā-marakato yathā 

VERSE 10.33.8 

pāda-nyāsair bhuja-vidhutibhiḥ sa-smitair bhrū-vilāsair 

bhajyan madhyaiś cala-kuca-paṭaiḥ kuṇḍalair gaṇḍa-lolaiḥ 

svidyan-mukhyaḥ kavara-rasanāgranthayaḥ kṛṣṇa-vadhvo 

gāyantyas taṁ taḍita iva tā megha-cakre virejuḥ 

VERSE 10.33.9 

uccair jagur nṛtyamānā 

rakta-kaṇṭhyo rati-priyāḥ 

kṛṣṇābhimarśa-muditā 

yad-gītenedam āvṛtam 

VERSE 10.33.10 

kācit samaṁ mukundena 

svara-jātīr amiśritāḥ 

unninye pūjitā tena 

prīyatā sādhu sādhv iti 

tad eva dhruvam unninye 

tasyai mānaṁ ca bahv adāt 

VERSE 10.33.11 

kācid rāsa-pariśrāntā 

pārśva-sthasya gadā-bhṛtaḥ 

jagrāha bāhunā skandhaṁ 

ślathad-valaya-mallikā 

VERSE 10.33.12 

tatraikāṁsa-gataṁ bāhuṁ 

kṛṣṇasyotpala-saurabham 

candanāliptam āghrāya 

hṛṣṭa-romā cucumba ha 

VERSE 10.33.13 

kasyāścin nāṭya-vikṣipta 

kuṇḍala-tviṣa-maṇḍitam 

gaṇḍaṁ gaṇḍe sandadhatyāḥ 

prādāt tāmbūla-carvitam 

VERSE 10.33.14 

nṛtyatī gāyatī kācit 

kūjan nūpura-mekhalā 

pārśva-sthācyuta-hastābjaṁ 

śrāntādhāt stanayoḥ śivam 

VERSE 10.33.15 

gopyo labdhvācyutaṁ kāntaṁ 

śriya ekānta-vallabham 

gṛhīta-kaṇṭhyas tad-dorbhyāṁ 

gāyantyas tam vijahrire 

VERSE 10.33.16 

karṇotpalālaka-viṭaṅka-kapola-gharma- 

vaktra-śriyo valaya-nūpura-ghoṣa-vādyaiḥ 

gopyaḥ samaṁ bhagavatā nanṛtuḥ sva-keśa- 

srasta-srajo bhramara-gāyaka-rāsa-goṣṭhyām 

VERSE 10.33.17 

evaṁ pariṣvaṅga-karābhimarśa- 

snigdhekṣaṇoddāma-vilāsa-hāsaiḥ 

reme rameśo vraja-sundarībhir 

yathārbhakaḥ sva-pratibimba-vibhramaḥ 

VERSE 10.33.18 

tad-aṅga-saṅga-pramudākulendriyāḥ 

keśān dukūlaṁ kuca-paṭṭikāṁ vā 

nāñjaḥ prativyoḍhum alaṁ vraja-striyo 

visrasta-mālābharaṇāḥ kurūdvaha 

VERSE 10.33.19 

kṛṣṇa-vikrīḍitaṁ vīkṣya 

mumuhuḥ khe-cara-striyaḥ 

kāmārditāḥ śaśāṅkaś ca 

sa-gaṇo vismito ’bhavat 

VERSE 10.33.20 

kṛtvā tāvantam ātmānaṁ 

yāvatīr gopa-yoṣitaḥ 

reme sa bhagavāṁs tābhir 

ātmārāmo ’pi līlayā 

VERSE 10.33.21 

tāsāṁ rati-vihāreṇa 

śrāntānāṁ vadanāni saḥ 

prāmṛjat karuṇaḥ premṇā 

śantamenāṅga pāṇinā 

VERSE 10.33.22 

gopyaḥ sphurat-puraṭa-kuṇḍala-kuntala-tviḍ- 

gaṇḍa-śriyā sudhita-hāsa-nirīkṣaṇena 

mānaṁ dadhatya ṛṣabhasya jaguḥ kṛtāni 

puṇyāni tat-kara-ruha-sparśa-pramodāḥ 

VERSE 10.33.23 

tābhir yutaḥ śramam apohitum aṅga-saṅga- 

ghṛṣṭa-srajaḥ sa kuca-kuṅkuma-rañjitāyāḥ 

gandharva-pālibhir anudruta āviśad vāḥ 

śrānto gajībhir ibha-rāḍ iva bhinna-setuḥ 

VERSE 10.33.24 

so ’mbhasy alaṁ yuvatibhiḥ pariṣicyamānaḥ 

premṇekṣitaḥ prahasatībhir itas tato ’ṅga 

vaimānikaiḥ kusuma-varṣibhir īdyamāno 

reme svayaṁ sva-ratir atra gajendra-līlaḥ 

VERSE 10.33.25 

tataś ca kṛṣṇopavane jala-sthala 

prasūna-gandhānila-juṣṭa-dik-taṭe 

cacāra bhṛṅga-pramadā-gaṇāvṛto 

yathā mada-cyud dviradaḥ kareṇubhiḥ 

VERSE 10.33.26 

evaṁ śaśāṅkāṁśu-virājitā niśāḥ 

sa satya-kāmo ’nuratābalā-gaṇaḥ 

siṣeva ātmany avaruddha-saurataḥ 

sarvāḥ śarat-kāvya-kathā-rasāśrayāḥ 

VERSE 10.33.27 

parīkṣid uvāca 

saṁsthāpanāya dharmasya 

praśamāyetarasya ca 

avatīrṇo hi bhagavān 

aṁśena jagad-īśvaraḥ 

VERSE 10.32.28 

sa kathaṁ dharma-setūnāṁ 

vaktā kartābhirakṣitā 

pratīpam ācarad brahman 

para-dārābhimarśanam 

VERSE 10.33.29 

āpta-kāmo yadu-patiḥ 

kṛtavān vai jugupsitam 

kim-abhiprāya etan naḥ 

śaṁśayaṁ chindhi su-vrata 

VERSE 10.33.30 

śrī-śuka uvāca 

dharma-vyatikramo dṛṣṭa 

īśvarāṇāṁ ca sāhasam 

tejīyasāṁ na doṣāya 

vahneḥ sarva-bhujo yathā 

VERSE 10.33.31 

naitat samācarej jātu 

manasāpi hy anīśvaraḥ 

vinaśyaty ācaran mauḍhyād 

yathārudro ’bdhi-jaṁ viṣam 

VERSE 10.33.32 

īśvarāṇāṁ vacaḥ satyaṁ 

tathaivācaritaṁ kvacit 

teṣāṁ yat sva-vaco-yuktaṁ 

buddhimāṁs tat samācaret 

VERSE 10.33.33 

kuśalācaritenaiṣām 

iha svārtho na vidyate 

viparyayeṇa vānartho 

nirahaṅkāriṇāṁ prabho 

VERSE 10.33.34 

kim utākhila-sattvānāṁ 

tiryaṅ-martya-divaukasām 

īśituś ceśitavyānāṁ 

kuśalākuśalānvayaḥ 

VERSE 10.33.35 

yat-pāda-paṅkaja-parāga-niṣeva-tṛptā 

yoga-prabhāva-vidhutākhila-karma-bandhāḥ 

svairaṁ caranti munayo ’pi na nahyamānās 

tasyecchayātta-vapuṣaḥ kuta eva bandhaḥ 

VERSE 10.33.36 

gopīnāṁ tat-patīnāṁ ca 

sarveṣām eva dehinām 

yo ’ntaś carati so ’dhyakṣaḥ 

krīḍaneneha deha-bhāk 

VERSE 10.33.37 

anugrahāya bhūtānāṁ 

mānuṣaṁ deham āsthitaḥ 

bhajate tādṛśīḥ krīḍa 

yāḥ śrutvā tat-paro bhavet 

VERSE 10.33.38 

nāsūyan khalu kṛṣṇāya 

mohitās tasya māyayā 

manyamānāḥ sva-pārśva-sthān 

svān svān dārān vrajaukasaḥ 

VERSE 10.33.39 

brahma-rātra upāvṛtte 

vāsudevānumoditāḥ 

anicchantyo yayur gopyaḥ 

sva-gṛhān bhagavat-priyāḥ 

VERSE 10.33.40 

vikrīḍitaṁ vraja-vadhūbhir idaṁ ca viṣṇoḥ 

śraddhānvito ’nuśṛṇuyād atha varṇayed yaḥ 

bhaktiṁ parāṁ bhagavati pratilabhya kāmaṁ 

hṛd-rogam āśv apahinoty acireṇa dhīraḥ 

